
GEHIGARRIA

Otsailak 21,
ortziralea
10:00etan ezkila jotzea eta altxaferoa. 
Egun osoan mozorroak etxez etxe 
eskean ibiliko dira, musikarien la-
guntzarekin. 17:00etan haurrentza-
ko jokoak fontoian. Ondotik, Txo-
borro magoaren Gezur gehiegi ikus-
kizuna. Gero, merienda  Guraso 
Elkartearen eskutik. Arratsean eskean 
aritu direnen afaria Biltokin. 

Otsailak 22,
larunbata
08:00etan hasita mozorroak etxez 
etxe eskean eta musika jotzen ariko 

dira. Eguerdian bazkari irekia eginen 
dute Biltokin. 14:00etan Baratzondo 
elkartekoen bazkaria. Arratsaldean 
Guraso Elkarteak antolatuta DJ In-
fernuren eskutik musika. Ilunabarrean 
pintxoak Estankoan. Ondotik bildu-
takoaren zozketa, eta eguna buka-
tzeko Biltokin afaria. 

Otsailak 27,
ortzeguna
Goizean mozorroak soinean jantzi 
eta neska-mutikoak etxez etxe ibili-
ko dira eskean. Arratsaldean bildu-
tako puskekin merienda eginen dute 
Biltokin.

Egitaraua

Egitaraua

ETXALARKO INAUTEAK

Otsailak 27,
ortzeguna
Goizean gaztetxoak etxez etxe ibiliko 
dira eskean urtzain gizen kantatuz. 
14:30ean ikasleen desfilea eta ikusi-
zunak, eskolatik plazara. Ondotik 
haurrentzako merienda Guraso El-
kartearen eskutik. 

Martxoak 2, 
igandea,
Zaldun inaute eguna, kinto bazkariak 
eguerdian.

Martxoak 3,
astelehena
08:00etan gazteak La Basque jatetxean 
elkartu, gosaldu eta baserrietara 
abiatuko dira etxez etxe eskean ibil-
tzeko musikaz lagunduak.

Martxoak 4,
asteartea
12:00etan  karrozen eta mozorroen 
desfilea. Ondotik gazteek bazkaria 
eginen dute La Basquen. 14:00etan 
jubilatuen bazkaria Larraburuan.



B E RA KOB E RA KO
I N A U T E A KI N A U T E A K

30 ttipi-ttapa | 871 zk. | 2025-02-13

BERAKO INAUTEAK

Otsailak 22, 
larunbata
19:00etatik aitzinera kaldereroen 
desfilea Illekueta auzotik Herriko 
Etxeko plazaraino. 

Otsailak 26, 
asteazkena
18:00etan Isidoro Fagoaga Musika 
eskolako ikasleen kontzertua Kultur 
Etxean. Aitzinetik, karrikabuelta. 

Otsailak 27,
ortzeguna
Goizean  haurren zingar arroltze 
eskea herrian barna. 15:45ean hasi-
ta, 3 eta 12 urte bitarteko ikasleen 
Inudeen eta Artzainen desfilea eta 
karrozak suhitzalileen parketik ha-
sita Eztegara pilotalekuraino.  

Ondotik,  parte hartzaileendako me-
rienda Eztegara pilotalekuan. 

Martxoak 1,
igandea
10:00etatik aitzinera  Inudeen eta 
Artzainen desfilea herrian barna. 
Eztegara pilotalekutik hasita. 
14:00etan bazkaria. 18:00etan  Inu-
deen eta Artzainen desfilea Eztega-
ra pasealekuan hasita. 

Martxoak 2,
astelehenea 
Goizean zingar arroltze eskea base-
rrietan. Egun osoan  mozorroak he-
rrian barna. 18:00etan hasita Bide 
Batez taldearekin erromeria Toki 
Onako estalpean. 

Egitaraua

<<Inauteek duten 
anarkia puntu hori 
aunitz gustatzen zait»
DANI IRAZOKI BERTIZ BERAKO INAUTEZALEA

«Beratar saltseroa». Halaxe deskri-
batu du bere burua Dani Irazoki 
beratarrak. Herriko kontuetan saltsan 
ibiltzea gustatzen zaio, eta inautee-
tan ere karrika izanen da mozorroa 
soinean giroaz gozatzen. 

Haurra zeneko inauteen oroitzapen 
politak ditu Irazokik, nahiz eta ez 
zuten gurasoekin mozorrotzeko ohi-
turarik izaten. Hala ere, gogoan du 
karrikan ibiltzen zirela. Oroitzapen 
horiek, gainera, bereziak dira, herri-
ko bestak baino aunitzez ere gehia-
go bizitzen baitzituzten inauteak. 
«Familiako benta dugu Larhungo 
tontorrean eta uda parteko besta 
horiek ez dugu bizitzerik izan», kon-
tatu du. Abuztu hasieran izaten dira 
Berako bestak, Larhunen justuki 
jende gehien dabilen eta lan gehien 
egin behar izaten den denboraldian. 
Hori horrela izaki, «inauteak badira 
bereziki bizitzen ahal ditudan bestak». 

Aspaldikoa du inauteekiko maita-
suna, baina, azken urteetan haun-
ditu egin zaio mozorrotzeko grina. 
«Antzerkigintzan aritzen da Itzi nire 
bikotekidea, badu horretarako joera 
eta orain gehiago gustatzen zait» 
azaldu du. Gainera, mozorro bat 
soinean janztea  baina gehiago da 
beretzat mozorrotzea: «Orokorrean 
bizitzan nahiko mozorrotuak bizi 

gara, eta jendeak mozorro bat jartzen 
duenean erakusten du nolako den. 
Inauteen alde hori aunitz gustatzen 
zait». 

Inauteak barrenetik bizitzea
Bizitza bezala, denboraren joanare-
kin ere aldatu egin da Irazokik inau-
teak bizitzeko duen manera. Hala 
ere, bada ahal duela hutsik egiten ez 
duen ekitaldi bat: Inudeen eta ar-
tzainen desfilea.  «Ahal bada, gusta-
tzen zait dantzari ateratzea. Anarkia 
puntu bat da, eta nahiz eta koreo-
grafia bat duen dantza izan, nahiko 
askea da». Momentu bereziak izaten 
dira dantzan aritzen direnak, bere 
ustetan jendeak «aunitz bizitzen 
dituelako». «Barrenean egotea ha-
gitz-hagitz polita da eta probatzen 
duenak errepikatu egiten du». 

Urte aunitz eman zituen Inude eta 
Artzainetan atera gabe, eta duela bi 
urte atera zen berriz ere, «eta uste 

BERAKO INAUTEAK

 «MOZORROTZEA 
PERTSONAIA BAT 
ZEUREGANATZEA 

DA»

dut zaharrena nintzela». Gainera, 
bere irudikoz, urtetik urtera parte 
hartzaileagoak dira Inudeak eta Ar-
tzainak eta kontent da horrekin: 
«hain korrektoak garen mundu ho-
netan karrika mozten da, ehun eta 
piko lagun dantzan... hagitz polita 
da». 

Transmisioarekin «kontent»
Azken urteetan dantzan atera bada 
ere, aurten alabaren zaintza lanak 
tarteko, ikusle gisa biziko du inau-
teetako igandea. Kontent da hala ere, 
etxekoak aterako baitira dantzan:  
«Nire bikotekidearen alaba lehen-
dabizikoz aterako da, eta transmisio 
hori egitea polita da». Bikotekidearen 
seme-alabak azkoitiarrak dira sortzez, 
eta beratarrentzat hain seinalatua 
den egun horretan parte hartzeko 
gogoa izatea «herriaren parte senti-
tzeko modua da», bere ustetan. «Gut-
tieneko adin bat behar izaten da 
Inude eta Artzainetan ateratzeko, 
eta azken urteetan kristoren gogoe-
kin ikusten zuen desfilea baina ez 
zuen ateratzeko adinik. Aurten bai, 
bera aterako da». 

Astelehenean mozorroa soinean 
Igandeko dantzen ondotik, astelehe-
nean mozorroen txanda izaten da 
Beran, eta hor ere ez du hutsik eginen 
Irazokik. «Kuadrillan ateratzen gara, 
aperitiboaren ordurako, eta bazkaria 
egiten dugu». Kuadrillan mozorro-
tzeko tematika bat aukeratzen dute, 
eta bakoitzak eramaten du bere es-
tilora mozorroa, eta hori «aski poli-
ta» iruditzen zaio: «Mozorrotzea 
niretzat ez da uniforme bat janztea, 
pertsonaia bat zeureganatzea da, eta 
bakoitzak bere gisara egiten du». 
Egun horretan sorpresa politak har-
tu ohi dituzte, «elkar ikustean harri-

tzen gara bertzea nola jantzi den 
ikusita eta polita izaten da». 

Inauteen bueltan egun aski ederrak 
pasatuak ditu, eta mozorro aunitz 
ditu burutan, baina bereziki gogoan 
du ijitoz atera zirenekoa: «Batzuk 
lehengo ijitoz atera ziren, bertze 
batzuk oraingoz, aunitz gustatu zi-
tzaidan». Aurtengorako ere, oraindik 
deus erabaki ez badute, hasiak dira 
elkar zirikatzen, baina badaki bakoi-
tzak mozorroa «bere aldera» erama-
nen duela eta ederki pasako duela. 

Inauteak bizitzeko modua
Berako inauteez aparte, Euskal He-
rrian inauteak bizitzeko dagoen 
modua aunitz gustatzen zaio Irazo-
kiri: «Toki aunitzetan desfile gisakoak 
izaten dira, jendea guapo janzten da 
horretarako, eta Euskal Herrian ez 
da horrela izaten.  Aunitz gustatzen 
zait anarkia hori eta herria inauteak 
okupatzea». Gainera, bereziki gus-
tuko du jendeak zer nolakoa lana 
hartzen duen karrozak egiten, eta 
bere ustetan inauteetan lortzen da 
«24 orduz bada ere, karrika askea 
izatea». 
Eta inauteak pasatuta zer? Bestondoa 
gainetik kentzeko badaki zein den 
sekretua: « Goizeko zortzietan jaiki-
tzen den hiru urteko haur bat, za-
plazteko bat ematen dizu horrek», 
dio barre artean. Beran ateratzen 
denak ziur ikusiko duela Irazoki he-
rriaz eta «anarkiaz» gozatzen. 

 «POLITA DA 
INAUTEEN 

TRASMISIOA 
EGITEA»

Otsailak 27,
Ortzegun Gizen
Goizean haurrak Arroltze-arroltze 
ibiliko dira.

Martxoak 2, Igandea 
17:00tan Zakuzahar ttikien kalejira 
herriko pilotalekutik abiatuta, Lesa-
ka Trikitixa Taldeak lagunduta. 
18:00etan dantzaldia Plaza Zaharrean 
ITZAR erromeria taldearekin. 
19:00etan Zakuzaharrak herriko pi-
lotalekutik abiatuko dira Lesakako 
Musika Bandak lagunduta. Goitarrak: 
goizean Auzoberri, Endara, Zala, 
Katazpegi eta Nabaz auzoetan barna 
baserriz baserri ibiliko dira eskean 
eta dantzan. Ilunbarrean herrian 
ibiliko dira.

Martxoak 3, 
Astelehena
Eguerdi aldean mozorroak eta ka-
rrozak ibiliko dira herrian barna. 
18:00etan dantzaldia Plaza Zaharrean 
Imanol Intxausti eta Iñigo Larraña-
garekin. Fraindarrak, goizean Otsan-
go eta Frain auzoetan barna baserriz 
baserri ibiliko dira eskean. Eguerdi 
aldera herrian barna eginen dute 
eskea.

Martxoak 4,
Asteartea
Fraindarrak, goizean, Izotzaldea 
auzoan barna baserriz baserri ibili-
ko dira eskean. Arratsaldean herrian 
barna eginen dituzte harat-honatak.

Egitaraua

LESAKAKO INAUTEAK

Inautezalea izanik, egitaraua bete-
-betea izaten du ospakizun honek 
Ainara Etxabide Sagarzazu lesaka-
rraren agendan: «Inauteak Ortzegun 
Gizenarekin hasten ditugu etxean. 
Arroltze-arroltze egunarekin hasten 
ditugu, eta Ikastolako meriendarekin 
bukatzen dugu eguna. Larunbatean 
segitzen dugu: eguna gogo aunitze-
kin hasten dugu eguerditik. Azken 
urtean,  herriko neska gazte kuadri-
lla bat elkartzen gara, mozorrotu eta 
besta eder batekin ospatzen dugu 
eguna. Egun bereziena, igandea da, 
eguerdiko poteoan mairuz jantzita 
hasten dugu eguna, Zakuzaharrez 
jantziko direnekin batera giroa be-
rotzen hasten da. Bazkaria izaten da, 
ni ez naiz joaten baina kafera beti 
dugu ohitura joatekoa mairu kua-
drilla batek. Jostera joatekoak gare-
nak ere talde izaten saiatzen gara.  
Azkenik, astelehena ere berezia da, 
ikastolarekin dela edo kuadrillarekin, 
egun guziko besta ederra izaten da».

Arranoko lan taldean zakuzaharren 
taldea antolatzen ere aritzen da, 
ardura eta ilusioa uztartzen  dituen 
zeregina: «Ardura den arren, gogoz 
eta ilusioz egiten den lana da. Arra-
no elkarteak duen ardura da, eta ahal 
bezain hoberen betetzen saiatzen 
da. Zorionez, aurreko zein eguneko 
lanetan ere, Arrano elkarteko kide 
zein herritar oro ere beti laguntzeko 
prest daude. Urteroko jendea dago 
baina beti bada laguntzaile berri bat, 
ilusioz eta gogoz hartzen duguna eta 
goxatzen saiatzen garena». 

Azpiegitura lanak
Inauteetako igandea egun bakarra 
izaten da, baina hori prestatzeko 
lanak dezente lehenago hasten di-
rela ere aipatu digu Etxabidek: «Hi-
labete lehenago hasten da lanean. 
Ardurak banatzen dira. Materiala 
lotzen saiatzen da lehenik,  batez ere 
pizontziak dira eskatu behar den 
lehen gauza eta denboraz, azken 

urteetan 150tik gotti eskatu izan dira 
eta horrek bere lana du». Bertzalde, 
deialdiak ere noiz egingo diren ados-
tu behar da, normalean hiru aste 
lehenago egin ohi da bilera. «Bilerak 
badu garrantzi berezia –dio Ainara 
Etxabidek–, bertan erabakiak hartzen 
direlako. Eguna Arrano elkarteak 
antolatzen duen arren, beti argi izan 
du erabaki gunea zakuzaharrena 
dela eta honetarako bilera erabiltzen 
da. Bileran bertan erabakitzen da 
zein izanen diren aitzin eta gibel 
eskuak. Arrano elkarteak, belarra, 
zakuak eta pizontziak ahalbideratzen 
dituela azaltzen da, zakuzahar ba-
koitzak pizontzirako makila, buruko 
zapia, lastozko zapela, lepoko zapia 
eta ator kuadroduna eraman behar 
dituela azaltzen da. Bileran bertan 
apuntatzen dira zakuzaharrak, bai-
ta egunean Arrano ostatuan egiten 
den bazkarirako apuntatzeko mo-
mentua izaten da. Bazkaria, zakuzahar 
eta Mairuentzako da». Azpiegiturak 
lana du, «eta gure artean lana bana-
tzen saiatu ohi gara. Zuzendaritzako 
kideek hartzen dute bere gain lan 
guztia. Hala ere, beti badago inguruan 
lan egiten duten jendea. Nik duela 
bi urte utzi nuen zuzendaritza, bai-
na beti laguntzen segituko dut».

Zakuak, pizontziak, jostunak…
Zakuzahar ateratzeko materialak 
lortu eta igandeko jostun lanak ere 
lotu behar dira. Etxabidek dioenez, 
«materiala lortzeko zailtasunak egon 
dira urte batzuetan. Pizontzi aunitz 
behar izaten dira, eta auniztan exkax 
ere gelditzen dira egunean bertan, 
gero eta parte hartze handiagoa da-

LESAKAKO INAUTEAK

«Ez dago zakuzaharrik 
mairurik gabe, biak 
ezinbertzekoak dira»
AINARA ETXABIDE SAGARZAZU LESAKAKO INAUTEZALEA

 «INAUTEETAN 
GEHIEN GUSTATZEN 

ZAIDANA 
AUZOLANA DA»

goelako. Momentu batean, zakuekin 
ere arazoak izan genituen, betiko 
materialak aldatzen ari direlako.  
Haria lortzeko ere urte batzuetan 
hainbat proba egin izan dira, zakuen 
materiala exkaxagoa denez, gogor 
eta tinko kontuko duen hariak lortzea 
ez da erraza izaten. Urtero ahalik eta 
material egokiena eta zakuzaharren-
tzat erosoena lortzen saiatzen gara». 
Josteko tailerrak ere deitu dituzte 
azken sei urteotan. «Tailer honetan, 
zakuak nola josten diren erakutsi 
izan da. Zaku bakoitza josi behar da, 
gorputz bakoitzera egokitu behar 
dira zakuak. Hau da erakusten du-
guna tailerrean.  Egunean bertan, 
nahi duen mairu oro etortzen da 
jostera. Gero eta zakuzahar gehiago 
dira baino gero eta jende gehiago 
animatzen da jostera ere. Mairuen 
papera, josteaz gain, zakuzaharrak 
laguntzea da, betetzen, bidean eta 
hustutzen. Jende aunitz animatzen 
da ibilbidean zakuzaharrek behar 
duten laguntza eskaintzera. Deialdia 

luzatzen dugu, aurten ere laguntze-
ko jendea etor dadila, beti ere Mairuz 
mozorratua bada hobe». 

Urtero mairuz ateria
Ainara Etxabide bera ez da inoiz 
zakuzahar ateri, «nahiz eta ez dudan 
ideia baztertzen. Hala ere, urtero 
mairuz ateri izan naiz eta ikaragarri 
gustatzen zait. Eguneko saltsan par-
te hartzea da garrantzitsuena. Nire-
tzat ez dago zakuzaharrik mairurik 
gabe, bi pertsonaiak ezinbertzekoak 
iruditzen zaizkit». Inauteak urteko 
txar guztiak ahantzi eta disfrutatze-
ko daudela uste du, «larunbata eta 
astelehena egun ederrak dira, mo-
zorrotu eta antzerkia egiteko egun 
politak dira. Hala ere, inauteetako 
politena niretzat zakuzaharrak dira». 
Finean inauteetan gehien gustatzen 
zaiona «auzolana» da, «Herritar au-
nitz batzen dituen egunak dira. Za-
kuzaharrak izan, Fraindarrak, Goi-
tarrak edo karrozak izan, taldean 
besta egiteko egun ederrak dira».

LESAKAKO INAUTEAK

Otsailak 27,
ortzeguna
20:00etan trikiti poteoa inauteak 
hasteko. 22:00etan afaria herriko 
ostatuan Gazte Burrunbak antola-
tuta. 

Otsailak 28,
ortziralea 
08:30ean eskea baserriz baserri  Titi 
ostatutik hasita. Gazte Burrunbak 
antolatuta. 11:00etan San Miguel 
eskolako ikasleen karrikabuelta he-
rrian barna. 17:00etan haurrentzako 
jokoak eta txokolatea eskolako ater-
pean Erreka Guraso Elkarteak anto-
latuta. 

Martxoak 1,
larunbata
16:30ean Aparanetik hasita mozorroen 
eta karrozen desfilea. 

Egitaraua

<<Doneztebeko 
inauteetan beti izaten 
da erokeria puntu bat»
ASIER AROZENA MARIEZKURRENA DONEZTEBEKO INAUTEZALEA

Inaute zalea denak, odolean darama 
zerbait berezia, hala dio Asier Aroze-
na Mariezkurrenak: «afizioa jaiotze-
tik ekartzen da». Hogeita lau urte ditu 
eta txikitatik ospatu izan ditu inauteak: 
«ilusioz hartu izan ditut beti eta ur-
tetik urtera gehiago maite ditut». 
Gogoan du haurra zenean ere, ilusioz 
egoten zela inauteen esperoan: «Olen-
tzero etortzen zen egunean bezalaxe,  
ilusioz esperoan egoten nintzen eta 
besta hasten zenean txundituta ego-
ten nintzen zaharragoei begira, ni ere  
festa horren parte izan eta saltsan 
ibiltzeko eguna noiz iritsiko ote zen 
pentsatzen». 

Halako batean iritsi zitzaion berari 
ere aukera eta gustura ibiltzen da  
«soinua eta zarata nagusi» izaten den 
giro horretan: «herria handia da, kua-
drilla aunitz elkartzen gara eta karro-
zak eta mozorroak pilaka izaten dira. 
Gainera, Doneztebeko inauteetan 
beti izaten da erokeria puntu bat: 
musika, antzerkia...».

Ortzegunean hasten dira inauteak, 
baina ortziraleko eskerako gordetzen 
ditu indarrak Asierrek: «goizeko zor-
tzietan elkartzen gara gazteak osta-
tuetan. Kafea eta txupitoa hartu eta 
trikitilaria etortzean bi taldetan ba-
natzen gara baserriz baserri eskean 
joateko». Baserrietatik bueltan segida 
izaten du bestak: «kotxeak utzi eta 

auzoz auzo kantuan ibiltzen gara». 
Eskean joateko geroz eta baserri gu-
txiago zeudela ikusita, herriko auzo-
tarrei parte hartzeko proposamena 
egin zieten eta erantzun ona izan 
dute: «azken urteetan gehiagok par-
te hartu dute eta horrela eguna asko 
luzatu eta sortzen den giroa askoz 
politagoa da. Gainera, ortziraleko 
bazkaria kendu egin zen eta elektro-
txaranga bidez arratsaldean egiten 
da poteoa». Kanpotik jendea ere era-
kartzen du giro horrek: «larunbateko 
desfileak eta ortzirale gauak dute 
indar gehiena, orduan biltzen da 
kanpotik ere jende gehiena».

Mozorroa izaten da ezinbesteko 
osagaia eta urtarrilean hasten dira 
prestaketekin, «Erregeak pasa eta 
hurrengo astean. Batzuetan mozorroa 
osorik erosi eta bertzeetan landu 
egiten dugu». Orain artekoetatik bat 
aipatzeko eskatutakoan, «Pikoloz, 
Dragoi Bolako pertsonaiaz» mozo-
rrotu zirenekoa nabarmendu du: 
«arras gustuko genuen pertsonaia 
hori eta gainera gure lagun batek 
desfilean istripua izan zuen eta hori 
nekez ahaztuko dugu». Aurtengorako 
zer  prestatu duten jakin nahi duenak, 
Doneztebera hurbildu beharko du: 
«etortzen dena ongietorria izanen da, 
baina gogoz etor dadila, gainerakoan  
kostako baitzaie gure martxa segitzea».

DONEZTEBEKO INAUTEAK

Otsailak 27,
ortzeguna
10:00etan kalejira Saskaitz plazatik
abiatuta (Santiago karrika, adinekoen
egoitza, Jaime Urrutia karrika). 
11:00etan jokoak plazan eta Iriarte 
frontoian*. 13:00etan bazkaria. 
15:00etan oilar dantza Iriarte fron-
toian. 16:30ean merienda frontoian. 
17:00etan dantzaldia Hauspolariekin 
frontoian.

Otsailak 28,
ortziralea 
09:00etan puska biltzea, Andreak 
eta Aishak trikitixa eta pandereta-
rekin alaitua. 16:00etan haurren 
desfilea Ikastolako parketik abiatu-
ta (Ziga plaza, Foruen plaza, zahar 
etxea, Santiago karrika eta plaza 
berriz)*. 17:00etan txokolate beroa 
plazan, ondotik dantzaldia Kapitan 
General DJarekin*. 20:00etan txa-
rangapoteoa Txokototik abiatuta, 
pintxoak Txokoton, Hirun, Saioan 
eta Mendin. 

Martxoak 1,
larunbata
11:30ean orgen desfilea eta mozorro 
lehiaketa, Labaien ostatutik abiatu-
ta (Santiago karrika, plaza). 18:30ean 
dantzaldia plazan Kapitan General 
DJarekin.

*Euria eginez gero, ekitaldi horiek 
Iriarte frontoian eginen dituzte.

ELIZONDOKO INAUTEAK

Egitaraua

<<Etxean ttikitatik 
maitatu izan ditugu 
inauteak»
IZASKUN AIZPURU ETXEBERRIA ELIZONDOKO KARGUDUNA

ELIZONDOKO INAUTEAK

Etxean «intentsitate haundiarekin» 
bizi izan ditu beti inauteak Izaskun 
Aizpuru elizondoarrak, «hortaz, ahiz-
pak eta biok izugarri gustuko dugu 
mozorrotzea. Amatxiren oroitzapen
bereziki goxoak ditut, ttikitan mo-
zorroak egiten zizkigunean eta guk 
ahal genuenarekin laguntzen genio-
larik». 

Azaldu duenez, «Elizondon ez di-
tugu inauteak herri ttikietan bezala 
bizitzen, baina egun bereziak dira, 
adin eta kuadrilla guzietako herrita-
rrak ateratzen baikara karriketara». 
Ortziralea da gehien gustuko duen 
eguna, «berriki arte danborrada izan 
ohi zena eta gaur egun pintxo poteoa; 
musika, lagunak, pintxoak eta zer-
bezaren bat edo bertze. Inauteak 
hasteko modu ederra!».

Baina larunbateko desfilean ere ez 
du hutsik egiten, eta horretarako, 
«etxean egindako mozorroak nahia-
go ditut, dudarik gabe. Mozorroa 
aukeratutako gaiari ahalik eta gehien 
iruditzea gustatzen zait, eta erosita-
koek aunitzetan ez dute hori bete-
tzen». Kuadrillarekin batera ateratzen 
da, «eta urtero guk egiten ditugu 
mozorroak. Horietako bat aukera-
tzekotan, Disneyeko gaiztoez mozo-
rrotu ginen urtea aukeratuko nuke. 
4-5 urtez proposatu nien lagunei 
ideia eta azkenean, milagroz edo, 
baietz erran zidaten. Hilabete batez 
lanean aritu ginen orratzarekin eta 
silikona pistolarekin, baina emaitzak 

merezi izan zuen. Haurrak emozio-
natuak bezain beldurtuak zeuden 
gu ikustean eta ederki pasa genuen 
gaiztakerietan».

Joan den urtean taldekako mozo-
rro lehiaketa irabazi zuten, Cristina 
Pedrocheren Urtezaharreko soinekoak 
jantzita. «Hilabete inguru pasatu 
genuen mozorroan lanean, baina 
egia erran, ez genuen irabaztea es-
pero, mozorro arras originalak izaten 
baitira beti». Hala ere, «sariaren dirua 
Errege Kabalgatako komisioari eman 
genion, eta horrekin urtero elizan 
zintzilikatzen den telegrama berritu 
dute. Azken finean, herriak egiten 
du herria».

Aurten ama bezala biziko ditu inau-
teak lehenbizikoz, baina, «zorionez, 
senarrak ere mozorrotzea gustuko 
du eta familian aterako gara. Dena 
pentsatua dugu dagoeneko!».

Antolaketa lanetan
2023ko udan hasi zen kargudun la-
netan herriko taldean; «Aitor Bazte-
rrikak bizpahiru aldiz proposatu 
zidan eta, lantaldea ikusita, sartzea 
erabaki nuen. Erabaki ona izan zela 
erranen nuke. Aurten ere lantalde 
polita sortu dugu, adin eta izaera 
anitzekoa, eta giro ona dugu».

Izan ere, «herritarren parte hartzea 
ezinbertzekoa da herria bizirik man-
tentzeko, ospakizunak gozatzerako 
orduan, baina baita antolaketan ere. 
Herriarendako egiten den guziak lan 
haundia du gibeletik, aunitzetan 
konturatzen ez bagara ere. Gustura 
eskaintzen diogu gure denbora, bai-
na herritarren parte hartzea aunitz 
eskertzen dugu. Hortaz, elizondoa-
rrak batzarretara etortzera animatzen 
ditugu beti, herriaren ahotsa aditze-
ko tokia baita hori».

Inauteei eta Orakunderi dagokienez, 
urte hasmentan abiatzen dituzte 
prestaketak; «bilerak eskolekin, lanen 
banaketak, jatetxeen erreserbak… 
ia dena prest dugu».

Martxoak 2,
igandea
09:00etan herriko gazteek kafea har-
tuko dute Karretero ostatuan eta 
etxez etxe ibiliko dira, musikaz alai-
tuak. 09:30ean gaztetxoenak elkartu 
eta etxez etxe ibiliko dira, musikaz 
alaituak. 21:30ean pintxoak eta mu-
sika denendako Karretero ostatuan.

Martxoak 3,
astelehena 
09:00etan gazteak elkartu eta etxez 
etxe ibiliko dira, musikaz alaituak. 

09:30ean gaztetxoenak elkartu eta 
etxez etxe ibiliko dira, musikaz alai-
tuak. 21:30ean pintxoak eta musika 
denendako Karretero ostatuan.

Martxoak 4,
asteartea
10:00etan herriko gazteak Dantxa-
rinean elkartu eta bentaz benta ibi-
liko dira, musikaz alaituak. 15:00etan 
pintxoak eta musika denendako. 
Ondotik haurrendako txokolate be-
roa eta sorpresa izanen dira Karre-
tero ostatuan.

URDAZUBIKO INAUTEAK

Egitaraua

«Belaunaldiak aldatzen 
diren bezala, moldatu 
behar dira ohiturak»
MARIJO ETXEBERRIA BENGOTXEA URDAZUBIKO INAUTEZALEA

35 urteko neska «bestazale eta sal-
tsero samarra» da Marijo Etxeberria 
urdazubiarra. Gaur egun herritik 
kanpo bizi bada ere, ez du hutsik 
egiten Urdazubiko inauteetan; «be-
titik gustatu izan zaizkit eta ilusio 
haundiarekin bizitzen ditut. Hiru 
egun intentso izaten dira, ordu aunitz 
lagun artean, musikarekin, dantzan, 
irriak… sortzen den giroa berezia 
da, eta xarma berezia dute niretako».

Ttikitako inauteen oroitzapen onak 
ditu; «eskolan ortziralarekin egiten 
genuen gure besta. Orduan jantoki-
rik ez zenez, etxetik prestatutako 
gauzak eramaten genituen eta lagun 
artean bazkaltzen genuen. Gero, 
aitzineko asteetan geronek eginda-
ko mozorroak jantzi eta herrira joa-
ten ginen, eta han musika eta txo-
kolate beroa izaten genituen». Bestak 
asteburuan izaten zuen segida; 
«igande arratsaldean herriko osta-
tura jausten ginen mozorrotuak, eta 
gazteak ailegatzean musikarekin 
dantzan aritzen ginen».

Horrez gain, Urdazubin haurrak 
ere etxez etxe eskean ibiltzen dira, 
«eta ni ere hala ibilia naiz. Bederatzi 
urterekin ttikien taldean hasi nintzen 
eta 16 urtetan gazteen taldean sartu 
nintzen».

Ohiturak eguneratuz
Azaldu duenez, denborarekin «alda-
ketak izan dira, eta izanen dira. Beha-
rrezkoak baitira ohiturek bizirik segi 

dezaten. Adibidez, orain dela aunitz 
urte, mutikoak bakarrik ibiltzen ziren 
eskean. Urte batez herriko neskak 
ere eskean hasi ziren, eta haiek egin-
dako bideagatik, ondorengo neskek 
ere eskean ibiltzeko aukera izan dugu». 
Horrez gain, «lehen, ezkondu ondo-
tik, ezin zen eskean parte hartu, eta 
hori ere azkeneko urteetan aldatu 
den zerbait da».

«Bertze aldaketak» ere izan dituz-
te inauteetan; «hiru egunetako ibil-
bide eta egitaraua ere desberdina da 
orain, asteartea arrunt apal gelditzen 
zela ikusi baitzen. Belaunaldiak al-
datzen diren bezala, ohiturak ere 
moldatu behar direla pentsatzen 
dut, bertzela galduko baitira».

Herrikoak beti bereziago
Herritik kanpo bizitzea ez da aitzakia 
Etxeberriarentzat, Urdazubiko inau-
teak «egutegian ongi seinalatuak» 
baititu; «ahal dudan guzia egiten dut 
lanean eta etxean opor hartzeko eta 
inauteetara joateko. Oraingoz eskean 
ibiltzeko lagunak hor ditut eta gus-
tura ateratzen naiz». 

Aitortu duenez, «nire adintsukoak 
falta ditudan egunean lekuz kanpo 
sentituko naizela pentsatzen dut, 
eta orduan izanen da uzteko mo-
mentua». Hala ere, «inauteen seina-
lea bertze modu batean egiten segi-
tzea gustatuko litzaidake. Egia da 
gure herrian gehienbat gazteei lotu-
tako besta dela, eskean ibiltzen ez 

URDAZUBIKO INAUTEAK

URDAZUBIKO INAUTEAK

direnendako ez baitago ekitaldi be-
rezirik. Baina horri buelta eman 
nahiko nioke, herritar guziak bestan 
parte hartzera anima daitezen».

Izan ere, «sortzen den giroa, denok 
elkarrekin egotea, musika, dantza, 
kantua, egoera irrimangarriak… 
besta bereziak dira inauteak. Urte 
guzian ikusten ez dituzun pertsone-
kin egoteko aukera ematen dute, 
gehienbat etxeetako adineko jendea. 
Aitatxi amatxiekin mintzatzea, beraiei 
gazteen berri ematea, kantu zaharrak 
kantatzea… aski giro polita sortzen 
da, irri aunitz egiten ditugu eta alai-
tasuna nabaria izaten da».

Bereziki nahiago duen jarduerarik 
ez badu ere, argi du «etxez etxeko 
eskea Dantxarineko bentetan ibiltzen 
garenekoa baino gehiago gustatzen 
zaidala. Etxe bakoitzak bere berezi-
tasuna du eta hango jendearekin 
dugun hurbiltasuna politagoa da». 
Egun bat aukeratzekotan, berriz, 
«lehenbizikoa. Jendea fresko eta go-
goarekin egoten da. Egunak pasa 
ahala nekea nabaritzen hasten da».

Mozorroak ere inautearen parte 
haundia dira, hortaz, azken urteetan 
gai bat aukeratzen dute herritar gu-
ziak mozorrotzeko. «Denetik ikusten 
da, beti bada norbait bere mozorroa-
ri originaltasun bereziren bat ematen 
diona». Etxeberriari dagokionez, «ez 
naiz sormen haundikoa eta etxean 
ditudan jantziekin gaiarekin lotura 
duen zerbait sortu eta horrekin ate-
ratzen naiz». Duela bi urte 'baserria' 
izan zuten mozorroen gaia, «eta au-
nitz gustatu zitzaidan urte hori. Ai-
tatxi-amatxiren arropak berreskura-
tu eta horiekin mozorrotu nintzen».

Inauteak bizitzeko hamaika modu
Bi haurren ama da Etxeberria, baina, 
guraso izanagatik, «ez dut desber-
dintasun haundirik sumatu Urda-
zubin ateratzean. Herrian biziko 
banintz, haurrek ere parte hartze 
haundiagoa izanen lukete eta orduan 
inauteetako egunen antolaketa des-
berdina izanen litzateke. Egia da, 
nahiz eta guttitan faltatu, huts egin 
ditudan urteak haurrak ttikiak zire-
lako izan direla».

Hala ere, «inauteak haurrekin bi-
zitzea ere aski polita da: mozorroak 
prestatu, eskean pasako diren gaz-
teendako jatekoa egitea, gazteek 
zirikatzen dituztelako sentitzen di-
tuzten nerbio eta beldur horiek… 

haurrei Urdazubiko ohiturak erakus-
ten saiatzen naiz, eta aunitz gusta-
tuko litzaidake, adina ailegatzean, 
beraiek ere Urdazubiko inauteetan 
parte hartzea».

Horrez gain, musikari gisa ere ate-
ra da herrian; «trikitixa eta pande-
reta jo izan dut Jaionerekin batera 
gazteen taldean. Erranen nuke 6-7 
urtez aritu ginela, eta hor ere gustu-
ra ibiltzen ginen. Polita da egiten 
duzunarekin inguruko jendea dis-
frutatzen ikustea». Hala ere, «ardura 
pixka bat gehiago ere izaten da; mu-
sikariak bertzeekin batera gaude, 
alkohola tarteko, eta kontrol pixka 
bat ez baduzu, kasu!».

Baina, «dudarik gabe, musikak 
garrantzia haundia du edozein bes-
tetan eta are gehiago inauteetan. Ez 
ditut musikarik gabeko inaute batzuk 
imajinatzen; sortzen duen saltsa, 
jendea zirikatzeko modua… joko 
haundia ematen du, eta momentuak 
aunitz aberasten ditu. Musikariek 
alimaleko lana egiten dute jendea 
animatu eta giroa sortzen».

Azkenik, «eskerrak eman nahi niz-
kieke etxeko atea irekitzen diguten 
guziei. Beraien borondaterik gabe, 
ohitura galduko zelako. Aldi berean, 
aunitzetan eskean berandu ibiltzen 
garelako, barkamena. Saiatzen gara 
tenorez ibiltzen baina…».

«INAUTEAK 
HAURREKIN 

BIZITZEA ERE ASKI 
POLITA DA»

GOIZUETAKO INAUTEAK

Martxoak 2, 
igandea
17:00etan gaztetxoen zahagi dantza. 
19:00etan musika plazan. 21:30ean 
mozorroen afaria. 

Martxoak 3, 
astelehena
08:00etan mozorroen irteera base-
rrietara. 10:00etan plaza apainketa 
(eguraldi txarra bada, frontoian). 
11:30ean konpartsa herrian (egural-
di txarra bada, frontoian). 13:30ean 
umeen bazkaria. Ondoren, haurren-
tzako filma. 17:00etan txokolate 
jatea. 18:00etan musika plazan. 
20:00ak aldera mozorroen etorrera 

dultzaineroekin. 22:00etan mozorroen 
afaria. 

Martxoak 4,
asteartea
09:00etan  mozorroen gosaria. 
10:00etan mozorroen irteera herrian. 
14.00etan mozorroen bazkaria. 
17:00etan zahari dantza Motzanetik 
hasita. 22:00etan mozorroen afaria. 

Martxoak 8,
larunbata 
12:00etan mozorroen poteoa Igandea 
txarangak alaiturik. 14:30ean mozo-
rroen bazkaria. 17:30ean Igandea 
txaranga. 

Egitaraua


